	IR-REPUBBLIKA FRANĊIŻA 	 
 	 	 
Il-Ministeru għall-Ekonomija, il-Finanzi u l-Irkupru
 	 	 
 	 	 
Digriet Nru           ta’                 dwar l-użu ta’ ċerti ismijiet użati biex jindikaw oġġetti tal-ikel li fihom proteini tal-pjanti
NOR: ECO 
Persuni kkonċernati: professjonisti tal-ikel u tal-catering li ma jaħdmux mid-dar; distributuri tal-ikel; konsumaturi. 
Suġġett: l-istabbiliment ta’ regoli dwar l-użu ta’ ismijiet li jindikaw prodotti li joriġinaw mill-annimali u oġġetti tal-ikel derivati minnhom għall-iskop ta’ deskrizzjoni, kummerċjalizzazzjoni jew promozzjoni ta’ oġġetti tal-ikel li fihom il-proteina tal-pjanti. 
Dħul fis-seħħ: 1 ta’ April 2022. 	
Avviż: it-test jirregola l-użu ta’ ismijiet li jindikaw prodotti li joriġinaw mill-annimali u oġġetti tal-ikel li fihom dawn il-prodotti biex jiġu deskritti, ikkummerċjalizzati jew promossi prodotti li jinkorporaw proteini tal-pjanti. Dan ikopri prodotti li jinkorporaw proteini tal-pjanti fformulati b’mod speċjali għal skopijiet teknoloġiċi jew nutrittivi (pereżempju preparazzjonijiet ibbażati fuq il-laħam u l-proteini tal-pjanti, li l-preżentazzjoni tagħhom hija qisha f’forma ta’ steak) u/jew ingredjenti ta’ oriġini mhux mill-annimali b’kontenut sinifikanti ta’ proteini (eż. pastizzott magħmul prinċipalment minn għads agglomerat, li l-preżentazzjoni tiegħu hija qisha f’forma ta’ steak). Għalhekk, mhux se jkun possibbli li tintuża t-terminoloġija speċifika għas-setturi tradizzjonalment assoċjati mal-laħam u l-ħut biex issir referenza għal prodotti li ma jappartjenux għar-renju tal-annimali u li, essenzjalment, mhumiex komparabbli.
Referenzi: dan id-Digriet huwa adottat għall-applikazzjoni tal-Artikolu L. 412-10 tal-Kodiċi tal-Konsumatur fil-formulazzjoni tiegħu li tirriżulta mill-Artikolu 5 tal-Liġi Nru 2020-699 tal-10 ta’ Ġunju 2020 rigward it-trasparenza tal-informazzjoni dwar il-prodotti agrikoli u tal-ikel. It-test jista’ jiġi kkonsultat fuq is-sit web ta’ Légifrance - http://www.legifrance.gouv.fr. 
Il-Prim Ministru, 
Skont ir-rapport tal-Ministru għall-Ekonomija, il-Finanzi u l-Irkupru, 
 
Wara li kkunsidra r-Regolament (KE) Nru 852/2004 tal-Parlament Ewropew u tal-Kunsill tad-29 ta’ April 2004 dwar l-iġjene tal-oġġetti tal-ikel;

Wara li kkunsidra l-Artikolu 38 tar-Regolament (UE) Nru 1169/2011 tal-Parlament Ewropew u tal-Kunsill tal-25 ta’ Ottubru 2011 dwar l-għoti ta’ informazzjoni dwar l-ikel lill-konsumaturi, li jemenda r-Regolamenti (KE) Nru 1924/2006 u (KE) Nru 1925/2006 tal-Parlament Ewropew u tal-Kunsill u li jħassar id-Direttiva tal-Kummissjoni 87/250/KEE, id-Direttiva tal-Kunsill 90/496/KEE, id-Direttiva tal-Kummissjoni 1999/10/KE, id-Direttiva 2000/13/KE tal-Parlament Ewropew u tal-Kunsill, id-Direttivi tal-Kummissjoni 2002/67/KE u 2008/5/KE u r-Regolament tal-Kummissjoni (KE) Nru 608/2004; 
 
Wara li kkunsidra d-Direttiva (UE) 2015/1535 tal-Parlament Ewropew u tal-Kunsill tad-9 ta’ Settembru 2015 li tistabbilixxi proċedura għall-għoti ta’ informazzjoni fil-qasam tar-regolamenti tekniċi u tar-regoli dwar is-servizzi tas-Soċjetà tal-Informatika; 
 
Wara li kkunsidra l-Kodiċi tal-Konsumatur, b’mod partikolari l-Artikoli L. 412-1, L. 412-10 u R. 451-1 tiegħu;

Wara li kkunsidra n-notifika Nru 2020/XXX/F ta’ XX 2020 indirizzata lill-Kummissjoni Ewropea;

Wara li sema’ lill-Kunsill tal-Istat (Taqsima tal-Finanzi),
 
 
B’dan jordna: 
 
Artikolu 1  
Definizzjonijiet
Id-dispożizzjonijiet ta’ dan id-Digriet għandhom japplikaw għall-oġġetti tal-ikel li fihom proteini tal-pjanti mmanifatturati fit-territorju nazzjonali Franċiż.
Fil-kuntest ta’ dan id-Digriet, japplikaw id-definizzjonijiet li ġejjin:
(1) “proteini tal-pjanti”: proteini prodotti jew li joriġinaw minn organiżmi li jappartjenu għar-renji kollha minbarra r-renju tal-annimali;
(2) “ikel li joriġina mill-annimali”: prodotti li joriġinaw mill-annimali u oġġetti tal-ikel derivati minnhom;
(3) “isem legali”: l-isem ta’ ikel preskritt mid-dispożizzjonijiet tal-Unjoni Ewropea applikabbli għalih jew, fin-nuqqas ta’ tali dispożizzjonijiet, l-isem previst fil-leġiżlazzjoni nazzjonali tal-Istat Membru li fih jinbiegħ l-ikel lill-konsumatur finali jew lill-awtoritajiet lokali;
(4) “isem deskrittiv”: isem li jiddeskrivi l-ikel u, jekk meħtieġ, l-użu tiegħu, u li jkun ċar biżżejjed biex il-konsumaturi jkunu jistgħu jiddeterminaw in-natura vera tiegħu u jiddistingwuh minn prodotti oħra li jista’ jiġi konfuż magħhom; 
(5) “prodotti pproċessati”: prodotti pproċessati kif definiti fl-Artikolu 2 tar-Regolament (KE) Nru 852/2004 tal-Parlament Ewropew u tal-Kunsill tad-29 ta’ April 2004 imsemmi hawn fuq;
(6) “ingredjent”: kwalunkwe sustanza jew prodott, inklużi ħwawar, addittivi tal-ikel u enzimi tal-ikel, jew kwalunkwe kostitwent ta’ ingredjent kompost, użat fil-manifattura jew fil-preparazzjoni ta’ oġġett tal-ikel u li għadu preżenti fil-prodott lest, possibbilment f’forma modifikata; ir-residwi ma jitqisux bħala ingredjenti.

Artikolu 2 
Termini protetti li jirreferu għal ikel li joriġina mill-annimali 

Huwa pprojbit li jintuża u li jiġi deskritt ikel ipproċessat li jkun fih il-proteini tal-pjanti: 

(1) isem legali li għalih ma hemm l-ebda żieda ta’ proteina tal-pjanti prevista mir-regoli li jiddefinixxu l-kompożizzjoni tal-oġġett tal-ikel ikkonċernat;
(2) isem li jirreferi għall-ismijiet ta’ speċijiet ta’ annimali jew gruppi ta’ speċijiet jew għal morfoloġija jew anatomija ta’ annimal;
(3) isem li juża t-terminoloġija speċifika tal-biċċerija, prodotti tal-laħam jew tal-bejjiegħa tal-ħut;
(4) isem ta’ ikel li joriġina mill-annimali li jirrappreżenta użi kummerċjali. 





Artikolu 3 
Żidiet awtorizzati, ħwawar u ingredjenti ta’ taħwir

Id-dispożizzjonijiet tal-Artikolu 2 ma għandhomx jipprekludu l-possibbiltà li jintużaw l-ismijiet li jipproteġi:

(1) fil-każ taż-żieda ta’ proteina tal-pjanti, fi proporzjon speċifikat, ma’ oġġetti tal-ikel li joriġinaw mill-annimali li għalihom żieda bħal din hija prevista mir-regolamenti jew hija rappreżentattiva tal-użi;
(2) biex jiġu deskritti l-ħwawar jew l-ingredjenti tal-ikel bi proprjetajiet ta’ taħwir użati fl-oġġetti tal-ikel.

Artikolu 4
Reklamar ta’ ismijiet ta’ oġġetti tal-ikel li joriġinaw mill-annimali rappreżentattivi ta’ użi kummerċjali

L-ismijiet imsemmija fl-Artikolu 2(4) u, fejn applikabbli, il-limiti massimi għall-proteini tal-pjanti awtorizzati għal dawk l-ismijiet għandhom jiġu ppubblikati mill-Ministru responsabbli għall-konsum fuq proposta motivata mill-organizzazzjonijiet professjonali li jirrappreżentaw is-setturi kkonċernati.

Artikolu 5
Platti ppreparati

Id-dispożizzjonijiet tal-Artikolu 2 ma għandhomx jipprekludu l-possibbiltà li jintużaw l-ismijiet li huwa jipproteġi fl-ismijiet deskrittivi ta’ kombinamenti ta’ oġġetti tal-ikel li joriġinaw mill-annimali ma’ tipi oħra ta’ oġġetti tal-ikel li mhumiex miżjuda bħala alternattiva għal dawk l-oġġetti tal-ikel li joriġinaw mill-annimali iżda b’żieda magħhom fil-kuntest ta’ tali kombinamenti. 

Artikolu 6

Il-prodotti li ġew immanifatturati jew ikkummerċjalizzati legalment fi Stat Membru ieħor tal-UE jew fit-Turkija, jew immanifatturati legalment fi Stat ieħor li huwa parti għall-ftehim dwar iż-Żona Ekonomika Ewropea, ma għandhomx ikunu soġġetti għar-rekwiżiti ta’ dan id-Digriet. Dawn il-prodotti jistgħu jiġu importati u kkummerċjalizzati fi Franza skont waħda mill-formulazzjonijiet previsti f’dan id-digriet, jew formulazzjoni simili.


Artikolu 7

Huwa pprojbit li wieħed iżomm għall-bejgħ jew id-distribuzzjoni mingħajr ħlas, li joffri għall-bejgħ, ibigħ jew iqassam mingħajr ħlas oġġetti tal-ikel li ma jikkonformawx mar-regoli stabbiliti f’dan id-Digriet. 

Artikolu 8

Il-ksur ta’ dan id-Digriet huwa punibbli f’konformità mal-Artikolu R. 451-1 tal-Kodiċi tal-Konsumatur.

Artikolu 9  
 
Id-dispożizzjonijiet ta’ dan id-Digriet għandhom jidħlu fis-seħħ fl-1 ta’ April 2022.

L-ikel immanifatturat jew ittikkettat qabel l-1 ta’ April 2022 u li jikkonforma mar-regolamenti fis-seħħ sa dik id-data jista’ jiġi kkummerċjalizzat sakemm jispiċċaw il-ħażniet iżda fi kwalunkwe każ mhux aktar tard mit-30 ta’ Settembru 2023.
 

Artikolu 10 
 
Il-Ministru għall-Ekonomija, il-Finanzi u l-Irkupru, il-Ministru għall-Ġustizzja, il-Ministru għall-Agrikoltura u l-Ikel u l-Ministru Delegat għall-Ministru tal-Ekonomija, il-Finanzi u l-Irkupru, responsabbli għan-negozji żgħar u ta’ daqs medju, huma responsabbli għall-implimentazzjoni ta’ dan id-Digriet, li se jiġi ppubblikat f’Il-Ġurnal Uffiċjali tar-Repubblika Franċiża. 



Magħmul fi [data]  
Mill-Prim Ministru: 
Il-Ministru għall-Ekonomija, il-Finanzi 
u l-Irkupru, 

Bruno LE MAIRE 


Il-Gwardjan tas-Siġilli, Ministru għall-Ġustizzja


Eric DUPOND-MORETTI



Il-Ministru għall-Agrikoltura u l-Ikel

		Julien DENORMANDIE 


Ministru Delegat għall-Ekonomija, il-Finanzi 
u l-Irkupru, responsabbli għan-negozji żgħar u ta’ daqs medju,


Alain GRISET 
